Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Maiorga Ramírez Erro jaunak egindako galderaren erantzuna, Foru Diputazioak emana, etxebizitzak eraikitzeko eta zaharberritzeko zerbitzu publiko bat abian jartzeari buruzkoa. Galdera 2020ko urriaren 16ko 111. Nafarroako Parlamentuko Aldizkari Ofizialean argitaratu zen.

ERANTZUNA
EH Bildu talde parlamentarioari atxikitako foru parlamentari Maiorga Ramírez Erro jaunak 10-20/PES-00253 zenbakiko galdera idatzia egin du. Honen bidez, Lurraldearen Antolamenduko, Etxebizitzako, Paisaiako eta Proiektu Estrategikoetako kontseilariak honako hau jakinarazten dizu:
Jakina da gure erkidegoan etxebizitza eskuragarrien eskariaren egoera kezkagarria dela, azken urteotan goranzko bilakaera izan duelako. Gaur egun, aurtengo irailaren 1ean, babes ofizialeko etxebizitza bat alokairuan –modalitate desberdinetan– hartu nahi duten eskatzaileen kopurua 10.492 da. 
Nafarroako Gobernuak, azken 5 urteetan, ahaleginak egin ditu etxebizitza arloan lehenagoko politikak aldatzeko, eta, salerosketa sustatzeko politikaren gainetik, alokairu erregimeneko etxebizitza eskuragarrien eskaintza areagotzeko hainbat tresna bultzatzeko. Alde batetik, alokairu erregimeneko babes ofizialeko etxebizitzen sustapen publikorako plan bat abiarazi da, hain zuzen Navarra Social Housing plana, hasieran 524 etxebizitza eskaintzen dituena Iruñerriko sustapenetan. 
Hala ere, horrekin batera, jada 2015etik aurrera, bultzada handia eman zitzaion Nasuvinsaren alokairu-poltsari, aldatu baitziren jabeei eskaini beharreko baldintzak; horrela, gutxi gorabehera 475 etxebizitzaren ordez, 2020an 754 etxebizitza izatea lortu dira, hau da, 279 gehiago edo, bestela esanda, % 58,73 gehiago. 
Horrez guztiaz gain, legealdi honetan, Lurralde Antolamenduko, Etxebizitzako, Paisaiako eta Proiektu Estrategikoetako Departamentuak etxebizitza hutsen errolda egiteari ekin dio kasu horiek zenbatzeko, baita, batez ere, gaur egun erabili gabe dauden etxebizitza horiek "aktibatzea" lortzeko ere. Horri dagokionez, dagoeneko harremanetan jarri da Nafarroako etxebizitza hutsen titularrak diren finantza-erakundeekin, higiezinen filialekin eta abarrekin, eta guztira 596 etxebizitza identifikatu dira foru lurralde osoan. Horiei dagokienez, Nasuvinsako teknikariak ikuskatze lana egiten ari dira, arreta berezia jarrita egiaztatutako eskaria daukaten herrietan –etxebizitza-eskatzaileen kopuruaren arabera– kokatutako etxebizitzetan: gutxi gorabehera 278 etxebizitza dira.
Bestalde, departamentuak jarraitzen du identifikatzen hutsik dauden etxebizitzak, bai edukitzaile handienak, bai 3-19 etxebizitzaren jabe diren pertsonenak. Horretarako, Nafarroan dauden etxebizitza guztien ur-kontsumoari buruzko informazio xehea biltzen ari da, “jenderik gabe” egotearen zantzuak detektatu ahal izateko, eta, hortik abiatuta, jenderik gabeko etxebizitza dela adierazteko prozedura hasteko, eta etxebizitza erroldan sartu ahal izateko.
Era berean, Gobernuak, jenderik gabeko etxebizitzak aktibatu nahian, 145 etxebizitza inguruk osatzen duten bidezainen parkea ikuskatzeko lanei ekin die, kokapen horietan dauden eta erkidegoarentzat interes estrategikoa izan dezaketen etxebizitzak aktibatzearen kostua ebaluatzeko.
Halaber, etxebizitza hutsak dituzten udal batzuekin koordinatuta ari da etengabe, hitzarmenen bidez etxebizitza horiek alokairuan ematea lortzeko. Baditugu berariazko adibideak, hala nola Auritzen, Uxuen, Jaurrietan, Aurizberrin eta beste herri batzuetan birgaitze-lanak, dagoeneko bukatuak edo proiektu edo obrak adjudikatzeko prozesuan daudenak.
Aurreko guztia abiapuntu hartuta, Gobernuak, bere aurrekontuaren bidez, baita Nasuvinsa enpresa publikoaren aurrekontuaren bidez ere, berariazko programak ezartzeko asmoa du, hutsik dauden etxebizitza horiek, beren jatorria edozein dela ere, eskatzaileek ordain dezaketen alokairuan jartzea ahalbidetzeko. Horrela, etxebizitzak birgaitzeko programak abiatuko dira, eta horien kostuak Nasuvinsak kobratutako alokairuen bitartez amortizatuko dira.
Hori dela eta, erantzuna baiezkoa da: Nafarroako Gobernua egokitzen ari da bere tresna eta estrategiak, dagoeneko eraikita dauden etxebizitzak, gaur egun erabiltzen ez direnak, berriz erabiltzen hasteko.
Hori guztia jakinarazten dizut Nafarroako Parlamentuko Erregelamenduaren 194. artikulua betez.

